
4.

De prins van Oranje aan de vier nieuw gekozen kolonellen 
der stad Antwerpen.

28 MAART 1581.

De Prince etc.

Eersame, wyse, voorsienighe. besunder goede vrinden, wy heb
ben verstaen by den ghecommitteerde der leden der stadt van 
Antwerpen tgene by den Breeden Raedt den XIXen deser maendt 
van Meerte is ghehandelt in t vernieuwen van vier colonnellen 
binnen de selver stadt. Ende hoe wel wy goedt gevonden hadden, 
dat tselve vertrocken ende vuytgestelt ware geweest tot onser 
compste binnen der selver stadt, volghende onse voorgaende 
schryven ende versueck, oyck dat wy niet en connen gelooven 
ende bequaem achten de maniere ende wyse die in dese veran- 
deringhe ghebruyct is, omme den redenen by ons den voors.

ghedeputeerde verclaert, nochtans ten eynde men van d’een 
inconvenient niet en geraecke te vallen in d andere ende om 
voorder desordre voor te comen, soo hebben wy den selven keuse 
by den leden alsboven gedoen, wel willen approberen; versuecken 
daeromme wel instantelyck dat ghij luyden u totten selven dienst 
ende ampt wilt begeven ende den selven aenveerden ende daer 
inne te doene alle goedt debvoir ende neersticheyt. Soo wy ons 
volcomelyck, volghende *t goedt rapport dwelck ons van u luyden 
nutheyt ende bequaemheyt is gedaen, ende waer inne wy sun- 
derlinghe syn verblydt geweest ende goedt contentement daer 
aff hebben ontfanghen, des zyn betrouwende ende ons verseke- 
rende dat t’ voors. ampt by u luyden in alder vromicheyt ende 
getrouwicheyt bedient sal worden. Op dwelck vertrouwen wy 
den Almoghenden bidden voor U lieden, Eersame, wyse, voor- 
sienighe, goede vrinden, te nemen in syne bewarenisse. Vuyt 
Amsterdam den XXVIIIeD Marti 1581. Onder stondt : u lieden 
zeer goede vrindt tot uwen dienst : Guill. de Nassau.

(Ihid. fol. 91vo.)


